
Name of School : SHARON LUTHERAN SCHOOL 
學校名稱 : 路德會沙崙學校 

Name of Play 劇名 : Delete 魔法書 

Script writer 劇作者 : 沙崙學校中文戲劇組 / 蔡迅彥 (校外導師) 

 
 Synopsis 故事大綱 :  
 

小五學生子喻一天意外地遇上一個怪人，他手裡拿著一本神奇的魔法書，只要寫上名字，任何東西

都會隨之消失。藉著魔法書的無限威力，子喻發現可以除去任何控制與阻礙，擁有無限的自由。子

喻是否從此就「快快樂樂地生活」呢？究竟神秘人又是誰呢？ 

《場一》家  

＃＃ 子喻家中，子喻懶在梳化上，母親來來往往，趕著出門。每次經過梳化見到子喻懶在梳化上

都看不過眼，最終開口勸告。 

母親： 你今日又唔使返學呀？ 

子喻： 落大雨吖嘛。 

母親： （離開再回來）你做晒啲功課味？ 

子喻： 得啦…（表現得不耐煩） 

母親： 得啦？！做功課係你嘅責任… 

子喻： （與母親的「責任」重疊）責任吖嘛！落雨老師都唔會返工啦。 

母親： 如果聽日就落完雨，咁你有功課交未？ 

子喻： 天文台話場雨仲有排落呀。  

母親： 我係話如果… 

子喻： （與母親的「如果」重疊）如果再遲啲出門，有人就會遲到嘞。 

母親： （望錶，發現自己將要遲到）總之，你今日之內要做晒啲功課。 

子喻： 得啦，我有自由㗎，怪獸家長！ 

母親： 成日都同我講自由，你知唔知乜嘢係自由？自由係… 

＃＃ 子喻用手比劃時間已到，母親給氣得出煙，但時間緊逼，只好出門上班。 

子喻見母親離去，立即在梳化上彈起，為大雨而獲得再多一天的假期而雀躍萬分。走到窗

口看看外面的雨勢，計劃一下今天的行程，立時打電話給其他朋友。 

子喻： 喂，出嚟玩啦！  

  

 

 



 
Hong Kong School Drama Festival 2016/17 

二零一六至二零一七年度香港學校戲劇節 
 

IMPORTANT NOTE 重要告示: 
This script is only for reference purpose. Rights for performance or adaptation is protected by copyright 
and their permission must be sought from the author. 
以下劇本只作參考用途，如欲採用或改編，須先取得作者同意。 

 

3 
 

 

《場二》下雨天  

 

＃＃ 子喻的朋友出場，眾人都拿著雨傘，以默劇的形式表現一齊玩的片段。 

忽然一個雷聲，眾人躲避到滑梯頂，有人覺得尷尬、有的感無聊，惟獨子喻一人興奮，場

面古怪。曉婷在拍蚊。 

佩佩： （抱怨）都話唔好玩㗎啦 

嘉嘉： 呢個公園出咗名會水浸，而家只有呢個滑梯頂可以企。 

文聰： （興奮）聽講呢場落足一個…一個…一個禮拜嘅雨係百…百…百年 

佩佩： 百年一遇吖嘛！ 

文聰： （興奮）諗起都…覺得興奮。 

佩佩： 未又係落雨，有乜咁興奮？ 

曉婷： （拍蚊）呢度真係好多蚊呀！ 

Jolie： 不如我地返屋企囉。 

嘉嘉： 而家咁大雨，都走唔到啦。 

子喻： 橫掂都出到嚟，玩多陣先啦。一齊諗下可以有乜玩 

曉婷： 死啦，我話咗畀阿媽知我會幫佢睇住細佬溫書，畀阿媽知道我出咗嚟玩實畀佢鬧！ 

文聰： （忽然醒起）哎呀，Miss Lee 嘅功課我仲未做呀。 

佩佩： 吓！殺人王 Miss Lee？！（做出「殺人王 Miss Lee」的動作） 

文聰： 係呀～ 

嘉嘉： 你死梗啦，殺人王 Miss Lee 出咗名係「罰人唔眨眼、寫手冊唔手軟」嘅殺人王，佢嘅功課

你都唔做！ 

曉婷： 份數學功課又要上網又要填色，煩到爆㗎。 

文聰： 哎呀，畀我返屋企呀～ 

佩佩： 點解呢個世畀上面會有 Miss Lee 呢類咁變態嘅老師㗎？ 

＃＃ Jolie 發現有人形物體在水面上浮著。 

Jolie： 依，乜嚟㗎？ 

子喻： （觀察一下）好大件…  

文聰： 會唔會條浮屍嚟㗎？ 

曉婷： 浮屍？ 

文聰： 聽講呢度上面個山以前係個亂…亂…亂葬崗…  

佩佩： （模仿文聰的語氣）呢場大雨將所…所…所有屍體都沖晒出嚟…（瞄文聰一眼，不屑地）

你啲想像力都幾豐富！ 

子喻： 依，望真啲真係似係一個人喎。不如…撈佢上嚟啦 

Jolie： 唔係嘛？ 

曉婷： 係真要？ 

＃＃ 子喻已伸手向水面打撈那人，眾人就算不情願都漸漸加入幫忙。 

眾人： 嘩，好重呀。 

＃＃ 眾人合力將此人拉上滑梯頂。 

Jolie： 佢揸住本乜… 

曉婷： 《Delete 魔法書》？個名咁奇怪嘅？ 

子喻： 不如叫醒佢囉。 

＃＃ 眾人嘗試叫醒但無效。曉婷不時用魔法書拍打蚊子。 

曉婷： 不如試下搖佢。 

＃＃ 眾人嘗試推醒他但亦無效。 

Jolie： 唔係啦，不如試下搣佢？  

眾人： 吓？… 

Jolie： 我阿媽平時都係咁叫醒我 

佩佩： 你個方式咁獨特。 

嘉嘉： 好呀，不如試吓囉 

＃＃ 子喻鼓起勇氣大力的搣了那人手臂一下，那人醒來，差點與嘉嘉撞個正著，幸好嘉嘉及時

避開。安德魯一直在打乞嗤，眾人給嚇得慌作一團。 

曉婷： 不如你去問下佢係人定係死屍？ 

嘉嘉： 傻嘅咩你，佢會打乞嗤，擺明係人啦。 

佩佩： 但係如果係人又點會喺水上面浮浮下喎。 

子喻： 我就唔信佢唔係人嘞 

文聰： 我都係咁話。 

子喻： （向安德魯）Hi… 

＃＃ 打了幾個乞嗤以後，安德魯慢慢的轉過頭來見眾人，又打了一個冷震，好像恐怖片一樣。

曉婷和佩佩及 Jolie 攬作一團。只有文聰、嘉嘉和子喻比較大膽來跟安德魯溝通。 

安德魯： Hi…（乞嗤） 

佩佩： 生化危機呀！ 

曉婷： 死屍復活呀～（用魔法書擋住安德魯） 

安德魯： 乜嘢「死屍復活」呀？（乞嗤） 

Jolie： 如果你唔係死屍，又點解會喺水面浮浮下？ 

安德魯： （想了一會）我唔知，我一瞓醒就見到你地（乞嗤） 

子喻： 咁你叫乜嘢名？ 

安德魯： 我叫安德魯，Andrew。哎呀！我本書呢？ 

 ＃＃ 曉婷將書交還給安德魯。 

安德魯： 好在喺度。（想打乞嗤）安心晒 

文聰： 本書好重要㗎？ 

安德魯： 呢本書係一本帶有魔法嘅書，我寫任何嘢上去，嗰樣嘢就會被 Delete 啦。（乞嗤） 

文聰＋嘉嘉：（對望）Cool! 

Jolie： 我唔信。 

安德魯： 唔信嘅話可以試下寫啲嘢落去囉。 

子喻： 係咪寫乜嘢上去都得㗎？ 

曉婷： （又被蚊咬）呢度真係有好多蚊呀！ 

子喻： 我知嘞！咁你幫我 Delete 晒啲蚊。 

安德魯： 好呀。 

 ＃＃ 安德魯在書上書寫，眾人甚為緊張，期待將會發生的事。 

佩佩： 仲有蚊。 

安德魯： 等一等，5, 4, 3, 2, 1…（安德魯一路數，夾雜以下說話） 

嘉嘉： 咁係咪即係唔得㗎？ 

曉婷： 呃人㗎 

文聰： 唔會掛 

Jolie： 呢個世界上邊有咁神奇嘅嘢吖。 

子喻： 等多陣先啦。 

＃＃ 剛好安德魯說到「1」，Delete 魔法出現，將蚊消滅。眾人四處細看，再找不到蚊的踪影。 

眾人：   （互望）WOW!  

子喻： 真係無咗喎。 

曉婷： 咁就好啦，唔會再畀蚊針啦 

文聰： 好神奇呀。 

Jolie： 真係會消失㗎！ 

子喻： 不如你畀我寫吖（上前想搶走魔法書） 

安德魯： （避開）係要由我寫先有效。 

嘉嘉： 咁呀，咁不如…（隨便點）Delete 塊葉啦。 

安德魯： 可以呀。 

＃＃ 安德魯在書上寫了「樹葉」，Delete 魔法出現令樹葉消失，眾人甚為興奮。 

眾人： 嘩！ 

Jolie： 仲有…（隨便點）Delete 嗰件垃圾！ 

＃＃ 安德魯在書上書寫，Delete 魔法出現令垃圾消失。 

佩佩： 仲有 Delete 啲雨水！ 

＃＃ 安德魯在書上書寫。 

眾人： 5, 4, 3, 2, 1！ 

＃＃ 眾人興奮地倒數 5 聲之後定格。音樂響起。 

《場三－學校霸王》  

＃＃ 子喻一路前行，安德魯緊隨其後。子喻停下來，安德魯也停下來。走走停停數次以後，

子喻按捺不住走回頭阻止安德魯。 

子喻： 你唔好跟住我啦。 

＃＃ 子喻再行走，安德魯再跟隨其後。 

子喻： 都話唔好跟住我咯。 

安德魯： 我唔知去邊度。 

子喻： 我都唔知你應該去邊度，只要你唔好跟住我。 

安德魯： 我醒咗，唔知應該去邊。 

子喻： 唔關我事…（用最猛力的方式）你唔好再跟住嚟呀。 

＃＃ 子喻離開，安德魯未有跟隨。一段路以後，子喻回頭，確定安德魯未有跟上，放心開步

回家，剛好遇見兩位學校霸王正在欺負一位同學，本想靜靜地走過，一不小心拌倒自己

而發出聲音，給兩位學校霸王發現。兩位霸王放走原本的同學，向子喻進逼。 

霸王 A： 子喻，乜咁啱呀？ 

子喻： Hello～ 

霸王 B： 你頭先做乜走呀？ 

子喻： 走？無走呀。無…無。 

霸王 A： 喂，係喎，上次叫你幫我做嗰份罰抄你抄好未？ 

子喻： 罰抄？邊份罰抄？ 

霸王 A： 殺人王 Miss Lee（配以「殺人王 Miss Lee」的動作）嗰份罰抄呀。 

霸王 B： 你唔係唔記得嘛？ 

子喻： 你好似無叫過我做罰抄喎。 

霸王 A： 而家未叫你做囉！ 

霸王 B： 「四則運算加步驟，課文總結 20 次」 

子喻： 咁多？ 

霸王 A： 聽日交！ 

子喻： （滿有委屈）啊… 

霸王 A： 你唔係唔開心呀？ 

子喻： 點會呢。好開心～ 

霸王 A： （興奮地向霸王 B）咁我地而家去玩囉～ 

霸王 B： （向霸王 A）不如去食嘢啦。 

霸王 A： （向霸王 B）食乜好呀… 

霸王 B： （向霸王 A）唔… 

子喻： （子喻看在眼內）點解呢個世界有啲咁嘅人㗎！ 

＃＃ 安德魯剛好經過，子喻向他求救，為怕給兩位學校霸王發現，只好像玩「有口難言」以

手語跟他溝通，請他用 Delete 魔法書令二人消失。 

安德魯： 用…魔法書…令佢地…兩個人…消失！ 

子喻： （默劇）YES！ 

安德魯： （默劇）Are you sure?  

子喻： （默劇）做你就做啦！ 

＃＃ 安德魯為免被子喻鬧，立即在 Delete 魔法書上書寫，發現自己不知道二人的名字，再以

手語跟子喻溝通。 

子喻： 一…山、二…山 

＃＃ 安德魯依照指示寫下，子喻興奮得大叫。 

子喻： YEAH！ 

＃＃ 兩位霸王忽然停下來，子喻驚慌的望著霸王 B。 



 
Hong Kong School Drama Festival 2016/17 

二零一六至二零一七年度香港學校戲劇節 
 

IMPORTANT NOTE 重要告示: 
This script is only for reference purpose. Rights for performance or adaptation is protected by copyright 
and their permission must be sought from the author. 
以下劇本只作參考用途，如欲採用或改編，須先取得作者同意。 

 

10 
 

霸王 B： 呀！不如食魚蛋，街口開咗擋新魚蛋！ 

霸王 A： 好喎，不過「那．有．錢」！ 

霸王 B： （發現子喻望著）望咩呀你？ 

＃＃ 兩位霸王向子喻走去，子喻被逼退到一角。忽然二人被魔法吸走了，只剩子喻瑟縮在一

角，安德魯上前英雄式的拉起他。 

安德魯： 佢地消失咗啦。 

子喻： 真係嘅？ 

安德魯： 唔。（舉起魔法書示意是魔法的功效） 

子喻： （想通了）咁以後未唔會有人謑我囉？  

安德魯： 有 Delete 魔法就可以做乜都得啦。 

子喻： （興奮地）我知道點樣可以唔會再有人謑人啦。 

＃＃ 音樂起，子喻開心的離去，安德魯翻開 Delete 魔法書，點算消失了的人。子喻趕回來，

拉安德魯離開。 

《場四－無限自由》  

 

＃＃ 音樂起，以下片段是短促、節奏快的小片段互相交錯。三個片段中，子喻都拉著安德魯藉著

Delete 魔法而拯救別人，但亦漸漸變成為自己的欲望而做。 

《拯救被打劫的阿婆》 

《拯救怕飛曱甴的少女》 

《解決排忌廉菠蘿包的長龍》 

三個片段以後，子喻高興且滿足的離去，台上只剩安德魯，他翻開 Delete 魔法書，再次點算

一下。 

安德魯： 總共 Delete 咗 10 個人…睇嚟佢越來越愛上用 Delete 魔法帶畀佢嘅自由，只要佢繼續用，我

就快可以又多一個手下畀我控制啦。YES！Go Go Go! 

＃＃ 安德魯離去。 

《場五－真面目》  

 

＃＃ 台上一眾朋友（嘉嘉、佩佩、Jolie、曉婷、文聰）等待著子喻，顯得甚不耐煩。 

Jolie： 咁耐㗎～ 

嘉嘉： 次次約佢都係咁 

曉婷： 下次都佢約我都係遲三個字先到 

文聰： 早知做埋份功課先出嚟啦 

佩佩： 係喎，份專題報告你做乜嘢書？ 

Jolie： 專題報告？乜嘢專題報告？ 

佩佩： （配以「殺人王 Miss Lee」的動作）份專題報告囉。 

Jolie： 死啦，我唔記得咗做呀！ 

曉婷： 你死梗啦，殺人王 Miss Lee 嘅功課你都唔做。 

文聰： 啊，你死梗啦，份功課係要睇最少五本書之後寫一份專題報告。 

Jolie： 我死啦，我死梗啦。 

＃＃ 子喻與安德魯趕至 

嘉+佩： 你地有無遲啲 

子喻： Sorry，我地去咗幫人 

嘉+佩： 幫人？ 

子喻： （細數曾使用魔法的情況）我地用 Delete 魔法書幫咗個被人打劫嘅阿婆啦、一個畀飛曱

甴追緊嘅少女啦、一個亂咁過馬路嘅人、仲有一個差啲畀跌落嚟嘅石頭打中嘅人…（發

現 Jolie 正在煩惱）佢做乜咁愁呀？ 

Jolie： 我諗你最好去幫佢，佢唔記得做 Miss Lee 份閱讀報告！ 

子喻： （只做「殺人王 Miss Lee」的動作）？！ 

Jolie： 係呀～ 

子喻： 你死梗啦！ 

Jolie： 我知錯啦，你可唔可以幫我呀？ 

子喻： 好呀？ 

Jolie： 點幫呀？ 

子喻： 只要 Delete 咗 Miss Lee 未得囉！ 

眾人： 吓？ 

子喻： （大叫）安德魯！…同我 Delete 咗 Miss Lee 佢。（配以「殺人王 Miss Lee」的動作） 

Jolie： 咪住，Delete 一個人會唔會唔係幾好？  

嘉+佩： 點解呀？ 

Jolie： 一個人就咁就消失啦喎？ 

子喻： 但係佢係殺人王 Miss Lee 喎。 

眾人： （除 Jolie）係啦。 

子喻： 唔好理佢啦，寫啦。 

＃＃ 安德魯剛要落筆但給 Jolie 阻止。 

Jolie： 咪住，你有無諗過你做緊乜嘢？  

嘉嘉： 我地做緊我想做嘅嘢囉。 

佩佩： 我地有自由做我地中意做嘅嘢嘛～ 

眾人： （除 Jolie）啱嘞。 

子喻： 寫啦。 

＃＃ 安德魯剛要落筆但給 Jolie 阻止。 

Jolie： 唔準寫！你咁樣係會傷害咗其他人喎，自由唔係咁。 

曉婷： 自由就係做乜都得囉！ 

眾人： （除 Jolie）講得啱。 

曉婷： 寫啦。 

＃＃ 安德魯剛要落筆但給 Jolie 阻止。 

Jolie：  咪住！自由係唔可以大到令一個人消失。 

子喻： 佢平時咁衰，就算消失係佢自己攞嚟。又唔見我地要 Mr. T 消失？寫！ 

Jolie： 唔準寫！你地有無諗過後果？ 

安德魯： 喂，咁究竟寫定唔寫？ 

子喻： 寫！ 

＃＃ 眾人看著安德魯書寫在魔法書上，Delete 魔法亦離去了。 

《場六－對戰》  

＃＃ Delete 魔法走過，剛好碰上了四名 Delete 魔法師 A、B、C、D。 

魔法師 A： 你去邊呀？ 

Delete 魔法： 我要去令一個殺人王 Miss Lee 消失！ 

魔法師 B： 要令一個人消失？ 

魔法師 C： 情況似乎開始失控啦。 

魔法師 D： 人類總係會重複犯錯，點解唔可以好好咁運用呢個 Delete 嘅能力？ 

Delete 魔法： 開始嘅時候佢地都仲好好咁去幫人… 

魔法師 B： 今次連學生都可以變得咁邪惡 

魔法師 A： 而家講呢啲都無用，不如諗下點解決仲好啦。 

魔法師 C： 要解決就要快，如果唔係搞到好似上次咁要 Delete 晒全世界去重新嚟過。 

魔法師 D： 唔好提上次，我諗起都好頭痛。 

Delete 魔法： （忽然跳了一下）我個主人又用本魔法書啦，我要走啦。 

魔法師 A： 呢次真係要速戰速決，睇嚟班學生就快會畀安德魯控制啦。 

魔法師 B： 既然係咁，不如我地同你一齊返去啦。 

＃＃ 眾魔法師與魔法一起離去。 

＃＃ 另一邊箱，眾學生圍在一起興奮地計劃下一個要 Delete 的人。 

嘉嘉： 不如 Delete 埋 Mr Wong，佢都畀好多功課我地… 

佩佩： 唔係啦，不如將所有老師都 Delete 晒！咁我地以後未可以唔使返學，可以日日玩囉。

（興奮雀躍） 

文聰： 呢個係好主意呀～ 

子喻： 有乜好過可以日日打機、日日玩？ 

眾人： 好呀～ 

Jolie ： OMG！ 

＃＃ 眾人圍著 Jolie 施壓。 

曉婷： 喂，你再阻住我地，信唔信連你都 Delete 埋？ 

嘉嘉： 我都唔明你，我地 Delete 所有老師之後，你都一齊可以唔使做功課，點解你唔支持我

地？ 

佩佩： 係囉，而家我地有本魔法書，想做乜都得，呢個係真正嘅自由！ 

Jolie ： 我諗你地已經唔知自己做緊乜。 

＃＃ 眾人見 Jolie 受控，召喚安德魯。 

眾人： 安德魯～ 

安德魯： 係度。 

子喻： 你快啲幫我地… 

＃＃ 安德魯嘗試在 Delete 魔法書上其他老師的名字，就在此際，四名 Delete 魔法師 A、B、

C、D 連同 Delete 魔法一起來到，四位魔法師使出魔法將所有人暫停。 

魔法師 A： 好在趕得切。 

魔法師 C：  大家快手啲，我啲暫停能力頂唔到幾耐。 

魔法師 B： 等我解封咗安德魯先。 

＃＃ Delete 魔法師 B 走到安德魯身邊，使出魔法將安德魯解封。 

安德魯： 發生乜事呀？…你地係邊個呀？ 

眾魔法師： 我地就係 Delete 魔法師！ 

魔法師 D： 安德魯，你知唔知你咁樣亂用本魔法書係會帶嚟好嚴重嘅後果？ 

安德魯： 有人有嘢唔想要，我幫佢 Delete，有乜唔好。…我仲可以帶畀人無限嘅自由㖭。 

魔法師 A： 你知唔知自由係要付出代價㗎  

安德魯： 代價？Delete 咗我話知佢有乜代價！同你地講咁多都嘥氣。 

＃＃ 安德魯使出魔法，控制各人向魔法師攻擊，魔法師亦使出魔法對抗。中間夾雜以下對

話。 

魔法師 B： 物質係唔會無端端消失，你 Delete 咗嘅嘢其實會去咗我地個空間。 

魔法師 D： 之前嗰啲蚊、垃圾、樹葉我地都算，但係你想將 Miss Lee 都 Delete 埋送嚟我地嗰度就

唔可以。 

魔法師 A： 你要為自己嘅行為負責任呀。 

＃＃ 魔法師合力擊敗了安德魯。 

安德魯： 我仲以為魔法書能夠畀我有「無限嘅自由」。 

魔法師 A： 喺唔影響其他人嘅情況下，你係可以做你想做嘅嘢。 

魔法師 C：  大家要快啲啲，我嘅暫停能力就快用完啦。 

魔法師 B： 好，等我首先 Delete 佢地嘅記憶，等佢地唔好再記得本 Delete 魔法書。 

安德魯： 等等，咁樣子喻未唔會再記得我囉～ 

魔法師 D： 呢次輪到你去付出代價啦。 

魔法師 C：  快啲手，我頂．唔．住．啦～ 

＃＃ 緊張的音樂響起，魔法師 B 在魔法書上寫了幾筆，之後再舉起魔法書。眾人被魔法帶

走了。 

＃＃ 快樂音樂響起。回到子喻家中，子喻懶在梳化上，母親來來往往，趕著出門。每次經

過梳化見到子喻懶在梳化上都看不過眼，最終開口勸告。 

母親： 你唔好再懶喺度啦。 

子喻： 嗯嗯… 

母親： 你做晒啲功課未？ 

子喻： 你可唔可以畀啲自由我？ 

＃＃ 音樂響起，眾人定格 

                         全劇完 

 


